
sArasvatamantragarbhitaM shrIshAradAstavanam

સારસ્વતમન્ત્રગર્ભિતં   શ્રીશારદાસ્તવનમ્

ૐ નમસ્ત્રિદશવન્દિતક્રમે! સર્વવિદ્વજ્જનપદ્મભૃઙ્ગિકે ! ।
બુદ્ધિમાન્દ્યકદલીદલીક્રિયાશસ્ત્રિ! તુભ્યમધિદેવતે! ગિરામ્॥ ૧॥
કુર્વતે નભસિ શોણશોચિષો ભારતિ! ક્રમનખાંશવસ્તવ ।
નમ્રનાકિમુકુટાંશુમિશ્રિતા ઐન્દ્રકાર્મુકપરમ્પરામિવ॥ ૨॥
દન્તહ્રીન્દુકમલશ્રિયો  મુખં યૈર્વ્યલોકિ તવ દેવિ! સાદરમ્ ।
તે વિવિક્તકવિતાનિકેતનં કે ન ભારતિ! ભવન્તિ ભૂતલે ?॥ ૩॥
શ્રીન્દ્રમુખ્યવિબુધાર્ચિતક્રમાં   યે શ્રયન્તિ ભવતીં  તરીમિવ ।
તે જગજ્જનનિ! જાડ્યવારિધિં  નિસ્તરન્તિ તરસા રસાસ્પૃશઃ॥ ૪॥
દ્રવ્યભાવતિમિરાપનોદિનીં  તાવકીનવદનેન્દુચન્દ્રિકામ્ ।
યસ્ય લોચનચકોરકદ્વયી પીયતે ભુવિ સ એવ પુણ્યભાક્ ॥ ૫॥
વિભ્રદઙ્ગકમિદં  ત્વદર્પિતસ્નેહમન્થરદૃશા   તરઙ્ગિતમ્  ।
વર્ણમાત્રવદનાક્ષમોઽપ્યહં સ્વં કૃતાર્થમવયામિ નિશ્ચિતમ્॥ ૬॥
મૌક્તિકાક્ષવલયાબ્જકચ્છપીપુસ્તકાઙ્કિતકરોપશોભિતે ।
પદ્મવાસિનિ! હિમોજ્જ્વલાઙ્ગિ  વાગ્વાદિનિ! પ્રભવ નો ભવચ્છિદે॥ ૭
વિશ્વવિશ્વભુવનૈકદીપિકે! નેમુષાં મુષિતમોહવિપ્લવે ।
ભક્તિનિર્ભરકવીન્દ્રનન્દિતે તુભ્યમસ્તુ ગિરિદેવતે નમઃ॥ ૮॥
ઉદારસારસ્વતમન્ત્રગર્ભિતં 

જિનપ્રભાચાર્યકૃતં પઠન્તિ યે ।
વાગ્દેવતાયાઃ સ્ફુટમેતદષ્ટકં

સ્ફુરન્તિ તેષા મધુરોજ્જ્વલા ગિરઃ॥ ૯॥
॥ ઇતિ શ્રીજિનપ્રભસૂરિવિરચિતં સારસ્વતમન્ત્રગર્ભિતં 

શ્રીશારદાસ્તવનં સમ્પૂર્ણમ્॥

